
Domingo 25 rojinegro Zai gaude 

Sobietar Batasunak beste erabaki his-
toriko bat hartu bide du: Lenin-en ur-
teetara itzuliz, Autodeterminazio Esku-
bidea seriotan hartu, eskatuko duten es-
kualdeetan hautaketa-prozesua abiatu; 
eta joan nahi dutenei, aldegiteko bidea 
emango bide zaie. 

Lehenago ere gertatua da horrela-
korik Sobietar Batasunean. 1917aren 
ondorioz, lau Estatu berri eraiki ziren 
Baltikoan: Lituania (orain berezteko as-
morik zindoena omen dakarrena), Le-
tonia, Estonia eta Suomi-Finlandia. 

Han, hitz batez, bigarren olatuaren 
aurrean gaude. Ez gara denok leun 
izan, hain zuzen, eta irakurleek ongi 
dakitenez, Sobietar sistemaren hutse-
ginak salatzerakoan. Eta honek berak 
ematen digu «sinesgarritasun» famatu 
hori. Egia baldin bada, eta benetan 
projektua gauzatzen baldin bada, 
mundu guztiak jarri beharko du Mos-
kura begira. 

Zeren —eta Mendebalde hiper— de-
mokratiko honetan, noiz gertatuko da 
lehenengo olaturik? (Bigarrenik ez 
dugu oraingoz eskatuko). Noiz sortuko 
dira Fraintzian eta Espainian, adibidez, 
Autodeterminazio-Eskubidea aplikatuz, 
Euskadi, Catalunya eta Breizh aska-
tuak? Adibide bat da. 

Eta beste gauza bat ere esan behar da 
egiaren ohoretan: Sobietar Batasunean 
gaur dagoen sistema ez dela inondik 
ere hemengo «café para todos» delakoa, 
«Estado de las Autonomías» hau; edo-ta-
«La France une eta indivisible». Alderdi 
bakarraren gehiegikeriak gaur berriro 
gaitzetsiz ere (eta zer esanik ez stalinis-
moaren garaikoak), Sobietar Batasu-
nean benetako Errepublikak daude. 
Hutsuneak nabarmen, noski. Naziota-
sunaren aldetik, bereziki, etorkinen fe-
nomenoa ezin menderatzeak (Suitzan 
edo Belgikan egiten den bezala, eman 
dezagun), ondorio latzak ekarri ditu 
zenbait lekutan. Estonian, Letonian, 
zer esanik ez Karelia Autonomoan. 
Egia da. Eta gaurko leherketa honek, 
horretan dauzka sustrai sendoak. 

Baina bai orain artekoa aztertzera-
koan, eta bai areago hemendik aurrera 
datorkeenean, nazio zapalduoi dagoki-
gunez, argia Ekialdetik datorkigu gero 
eta nabarmenkiago. Eta iluna, gaua eta 
mehatxuak, Mendebalde «demokrata» 
honetatik. 

Eta esan egin behar da. 

